
! ! ! !“房子置换”老早子
叫“调房子”。勿像现在
去寻“房产中介”公司摸
信息，有之意向付定金、
签合同，再到房产交易
中心过户拿产证，花头
经蛮透个。

埃歇辰光调房子有
几种办法：一种贴条子，
就像现在贴个小广告，
用复写纸写之交关小条
子，要再多末，就干脆刻
蜡纸油印一批纸头。台
头浪写“诚意调房”要么
是写“大调小、一调二、
二并一”咾啥个，总归要
写得引人醒目咾，实质
个内容要写清房子个大
致地段、朝向、楼层、实
用面积、公用面积，再写
调房子个要求，最后是
联系电话咾啥。乃末拨
搿点纸头贴到要想调到
地方个墙壁浪、电线木
头高头；另外还有种办
法就是定时到一个地
方，就像现在相亲角一

样个集会里去打听情况，搿排里
地方个人多得勿得了，大家东一
筑堆、西一群个侪拉寻搭子，碰
到相互合适个房源就直接谈。改
革开放后开始有专门掌握房源
个人出来摆地摊，充当中介收点
钞票买信息。谈拢了约个辰光看
房子，最后到房管所办手续就可
以啦。假使有点明吃亏，人家也
会贴眼钞票有所表示个。所以讲
有人通过几次反复调下来，小房
子越调越大，推板个【差的】越调
越好。更加发噱个是通过调房子
还轧着仔朋友当“家主婆”【妻
子】了，乃末觅到房子，讨仔娘
子，养之儿子，赚到票子【钞票】
赛过四子登科。勿是我瞎七搭
八，住拉对过三层楼浪大块头张
家里【雅称】个老婆，就是调房子
认得再开始轧朋友个。张茄里老
婆是个演员，细长个子蛮漂亮，
邻居侪叫伊长脚阿姨，伊嫌原来
住个南市方斜路小菜场里向忒
吵，早浪头影响伊睏觉【"#$】，就
想调到安静眼个地方。张茄里呢
住拉泥城桥沿马路个街面房子，
门口头开过个车子邪多【很多】，
也想调。两家头经常拉调房子个
地方碰着，讲到房子侪有讲勿光
个闲话，慢慢较倒讲出感情来
了，索性经常约会谈起了恋爱。
反正侪是单身有房子就并拉一
道，弄个“二调一”结婚了。大概
房子个风水好，两人结婚后养个
大胖儿子讨人欢喜来。

老早地调房子个事体交关，
现在想想还是蛮有意思个。

法华古镇兴衰 文 ! 宜青

! ! ! !过街楼是阿拉迭条弄堂口个
上面个楼层，我小辰光住垃拉静
安区个万春街 %&弄过街楼楼浪
向。楼底下是弄堂出入口，通行行
人。左边是个杂货店，右边是个酱
油店。

万春街，一头连牢了康定路
（曹家渡———延平路）；一头连牢了
万航渡路（静安寺———武定路）。其
实，老里八早万春街名字叫金司徒
庙，“文化大革命”破“四旧”，拿庙
砸个稀巴烂。改啥个名字好呢？考
虑来考虑去，对了，要拿迭个地方
变得一年四季是春天，路名就改
成了万春街，寓意是侪沐浴垃拉
春天里，就是万年如春。
从阿拉过街楼开始，到弄堂

底浪向，一共拢总有 '(号。特别
是 )号里，就住了蔡家、王家、蒋
家、俞家等好几家人家。阿拉过街
楼个房子，住拉前头一间，只有 &

个平方，蹲 (个人；后头一间 *个
平方蹲 &个人。夜里向，统统侪要
打地铺睏觉。后来后头一间人家
因为支内，一家门侪迁到四川去
了。临走个辰光，伊拉对阿拉爷娘
讲，伊拉迭间房子送拨阿拉，但是
要付眼钞票。阿拉爷娘就糊里糊
涂拿 +,块钞票拨了伊，结果迭桩
事体拨房管所晓得仔，乃末勿来
三，讲勿好自说自话个。后首来阿
拉爷娘横讲竖讲，总算办手续同
意了。
最开心个事体，从此以后阿

拉兄弟姐妹，每人侪有了自己个
眠床！一天阿拉阿伯【宁波人称爸
爸叫阿伯】回到屋里，开心煞了！
伊对阿拉几个小鬼头讲，阿伯去
买一眼眼木头，帮�搭两只阁楼，
就可以一人一只床了。但木头紧
缺，阿伯动脑筋东拆西拆，利用休
息日脚，搭造了两只阁楼。阿拉兄
弟姐妹，睏觉一人一床，好开心

啊。
最扎台型个事体，是 -.&.年

阿拉阿伯拨拉评为先进工作者，
单位里奖励了一张好买 /0寸电
视机个票子。阿拉几个小鬼头，屁
颠屁颠个跟了爸爸去电视机厂个
门市部去“领”回来。呒没地方放，
乃未只好放到碗柜浪，电视机摆
拉碗柜浪，面对着窗口，窗口正好
对牢弄堂，一放电视，全弄堂个人
侪像接龙一样，排队看，迭桩事体
哦，是阿拉住垃过街楼最挺刮个
事体！
最尴尬个事体，是早浪向，天

蒙蒙亮迭个辰光，正是阿拉几个
小鬼头要睏觉个辰光，“马桶拎出
来，勿拎出来，勿来了！”每天倒马
桶，因为要放置一条弄堂个马桶，
所以，要选择宽阔地方，阿拉过街
楼“光荣”选着！每天，一条弄堂，设
两个倒马桶个点：当中设一个点；
阿拉过街楼设一个点。倒马桶阿姨
一面喊一面倒马桶。打开马桶盖
头，臭气直往过街楼地板裂缝中
窜。乃末，阿拉几个小鬼头，只好
乖乖个起来了。
最讨厌个事体，是日里向要

拖地板，一勿当心，拿拖地板个一
盆水倒翻，水的粒笃落漏下去了。
乃末好了，下头人家一塌糊涂。阿
拉下面迭个摆小人书摊个人家，
哇啦哇啦乱叫：“哎呀，书弄湿脱
了！”迭个性命交关，人家摆摊头，
是为了混一口饭吃吃！迭个事体
哪能办？寻到了阿拉爷娘，阿拉爷
娘只好赔钞票。迭个辰光，木头老
紧张个，好几次，地板坏脱了，报
修理，修理工勿来修，牵丝扳藤终
于来修了，却弄点旧铁皮，打个补
丁了事。一天早浪向，我一起来，
一只脚，一记头地板踏断，一条
腿，一半垃拉楼浪，一半荡垃拉地
板下面，乃末尴尬，我心中老翁肿
个。
哎呀，迭个过街楼，阿拉住过

廿多年，事体多来兮！

! ! ! !老早底地处今朝沪西个李灇
泾蜿蜒十余里，北通吴淞江，南连
肇嘉浜、蒲汇塘。北宋到南宋年
间，垃拉河道个两岸先后建起了
“法华禅寺”告“观音慈报禅院”，朝
后末人口加快朝搿一带迁集，周围
个居民聚落慢慢叫形成。到明代中
叶，跟牢松江地区经济走向兴盛，
搿搭终于形成市镇。因法华禅寺历
史久远，远近闻名，镇名也就叫“法
华”，迭个李灇泾也因而另有了“法
华港”、“法华浜”个名称。

法华镇街市东西绵亘1里，以
法华寺为中心，分为东镇西镇。镇
浪民居鳞次栉比，屋瓦如云。富商
大户垃拉镇浪争相营建宅第、园
林。宅第以“王家厅”、“棣鄂堂”、
“嘉荫堂”顶为出色，名园有东园、
南园、西园、北园四个园，侪莳花栽
木，精构细筑。而且宅第搭园林中
多栽植了牡丹，成为法华镇个一大
特色。像西镇个“香花草堂”有镇浪
顶名贵个一株“清河白花”，清纯凝
寒，花朵硕大，艳冠群芳。法华牡丹
之盛使得游屐纷至沓来。每当花开

季节，四面八方个人侪争相来欣赏
花中之王个国色天香：“富贵原推
第一花，中州佳种更堪夸。每逢谷
雨春和候，只听人人说‘法华’。”
近代以后，古镇个风貌搭地

位受到了根本性个冲击。一是法
华系上海县城搭太湖流域腹地之
间个重要通道之一，垃拉近代频
繁的兵燹战火中，勿免成了交战
者个必经之地。上海小刀会起义、
太平军东征上海、江浙齐卢之战、
“八一三事变”等等，勿断个摧折
了古镇个精华搭繁荣。二是上海
近郊个城市化引起了城市格局个
大变。垃拉法华镇个南北方向先
后崛起了徐家汇镇和曹家渡镇，
两者新兴气象势勿可挡，使夹垃
当中横里个法华勿仅相形见绌，
而且伊存在已经无关紧要了。李
灇泾是密集个居民区，有勿少小
型个工厂夹杂垃拉当中。长期个
排污、勿予疏浚及搭建，使得河道
垃圾漂浮、淤缩日重，成了一条既
呒没水利又勿能洗用个“臭水
浜”。-.2)年，长宁区政府下定决
心，全线填没镇浪河道。还垃拉伊
高头拓宽建造了通镇干路“法
华镇路”。从上世纪末，法华镇
路两侧矮屋拆脱了，高楼拔地
而起，弯曲个道路路形还
辣海，“法华镇路”个路名
依然放光彩，迭些仍可让
阿拉去漫步寻踪，去追怀
和想象法华古镇当年个
风光岁月，而且对地方历
史搭文化个怀旧情结
得到些许个满足。

! ! ! !“无商勿奸”搿句闲话几乎已
成老百姓公认个商场游戏规则：
缺斤短两、以次充好、滥加添加剂
激素……但侬勿会想到搿句“无
商不奸”个说话最早个出典实在
是“无商不尖”。

听我九十岁个爷叔讲，老早
子交关行【流行】“无商不尖”搿句
闲话。勿过，搿搭【这里】里个“尖”，
勿是尖刻个“尖”，伊是有“添头”个
意思。搿个是有说法个：从前小百
姓买米，勿会像大户人家一样半担
一担一买，总归是几升几斗零买
个，等米缸空脱了再去买一点，搿
就叫“升斗小民”。米铺个伙计舀
米个家生就是一只木头个升，既
是舀米也是量米，有一升量、五升
量个大小勿等。米店伙计一手下
去捺【将】米装满，再用一把戒尺
捺米搭盛器个表面刮平。搿点伙
计个眼光侪邪气准，客人对搿个
也勿怀疑。就是搿能【这样】，伙计
也会顺手再舀一眼米倒垃已抹平
个米浪，搿能介米浪就会起一只
尖堆，搿个就是米铺送客人个“添
头”，搿就叫“尖”。老早底勿单米
行，交关商铺侪有“添头”搿个行
规。比方讲，布店有加三放尺，连点
心店吃客小笼也会奉送一碗蛋皮
丝葱花汤。去银楼买金器，也会送
几只做工考究个首饰盒，常常帮
衬伊拉个老主顾，逢年过节，银楼
还会送眼迷你小金饰。搿就叫“无

商不尖”。讲穿了，羊毛
出垃羊身浪，迭个也是种
营销手段，大家侪懂个呀，和气
生财嘛。假使商家一利也勿肯
让，就违反了“无商勿尖”个行
规，帮衬个客人自然就少了。所
以讲，只要卖家做得漂亮，买家也
焐心，搿就叫和谐。老早底辰光，
商家个诚信十分要紧。搿辰光，荐
人学生意或者借贷银钱，侪要店
铺作保，可见垃老百姓心目中，对
商铺个信任老要紧个。
到底具体啥辰光开始有“无商

不奸”个说法，我也讲勿清爽。听讲
抗战开始，上海市面就勿灵了，勿
少人开始大发国难财，囤积居奇，
空麻袋背米、买空卖空、以次充好
……以致有“米蛀虫”“房老虎”之
说，老百姓纷纷抱怨“无商勿奸”。
我对“无商不奸”最有深刻印象个
是，以蒸馏水冒充青霉素药商王
康年。公私合营后，企业属国有，
一口价，呒没添头，顾客也勿会上
当受骗，老百姓对国营企业是一
百个信任，所以搿辰光倒是听勿
大到“无商不奸”个抱怨。改革开
放后，私人企业得到充分发展个空
间，顾客享受到个“添头”倒也勿
少：大减价、免费售后服务、免费送
货上门……但同时地沟油、瘦肉
精、三聚氰胺、偷梁换柱……时有
所闻，令阿拉老百姓又汗毛凛凛个
想起搿句“无商勿奸”个说法！
啥辰光，阿拉可以还商人一

个“无商勿尖”个本色？搿能商家
旺财又旺丁，老百姓也焐心！

